ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2024 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՕՐԵՆՔՈՒՄ ՎԵՐԱԲԱՇԽՈՒՄ, ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2023 ԹՎԱԿԱՆԻ ԴԵԿՏԵՄԲԵՐԻ 28-Ի N2323-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՏԱՐԱԾՔԱՅԻՆ ԿԱՌԱՎԱՐՄԱՆ ԵՎ  ԵՆԹԱԿԱՌՈՒՑՎԱԾՔՆԵՐԻ ՆԱԽԱՐԱՐՈՒԹՅԱՆ ՊԵՏԱԿԱՆ ԳՈՒՅՔԻ ԿԱՌԱՎԱՐՄԱՆ ԿՈՄԻՏԵԻՆ ԳՈՒՄԱՐ ՀԱՏԿԱՑՆԵԼՈՒ ՄԱՍԻՆ» 
 ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ

	1.
	Կարգավորման ենթակա ոլորտի կամ խնդրի սահմանումը, առկա իրավիճակը և անհրաժեշտությունը

	
	Առաջարկվող փոփոխությունների իրականացումը պայմանավորված է 2024 թվականի մարտի 14-ին ՀՀ վարչապետի գլխավորությամբ կայացած՝ «Հայաստանի պետական հետաքրքրությունների ֆոնդ» փակ բաժնետիրական ընկերության (այսուհետ՝ Ընկերություն) հաշվետվության N Վ/35-2024 արձանագրության 3-րդ կետի պահանջներով՝ Ընկերության գործունեությունը դադարեցնելու վերաբերյալ համապատասխան քայլերի ձեռնարկման համար։
2024 թվականի մայիսի 5-ի Ֆինանսատնտեսական նախարարական կոմիտեի նիստի թիվ ԿԱ/160-2024 արձանագրության (այսուհետ՝ Արձանագրություն) 22-րդ կետի 2-րդ ենթակետով հանձնարարվել է Պետական գույքի կառավարման կոմիտեին (այսուհետ՝ Կոմիտե) Ընկերության մասով քննարկումները կազմակերպել մեծ պատասխանատվությամբ՝ դիտարկելով եղանակներ, որոնց միջոցով հնարավոր կլինի խուսափել առկա ակտիվների արժեզրկումից։
2024 թվականի հունիսի 24-ին Ընկերությունը դիմել է Կոմիտեին՝ Ընկերության տնօրենների խորհրդի 2024 թվականի հունիսի 21-ի որոշմամբ հաստատված Ընկերության ծախսային նախահաշվի համաձայն Ընկերության պարտավորությունների մարման և 2024 թվականի պահպանման ծախսերի գումար հատկացնելու վերաբերյալ։
Ընկերության տնօրենների խորհրդի կողմից հաստատված՝ 2024 թվականի մայիս-դեկտեմբեր ժամանակահատվածի համար հաշվարկված ծախսային նախահաշիվը կազմում է 1 695 624 հազ. դրամ, որից՝ ավելացված արժեքի հարկ (ԱԱՀ)՝ 282 604 հազ. դրամ, վարկային պարտավորությունների մայր գումարի, տոկոսագումարների, մայր գումարի և տոկոսագումարների չվճարումներից կուտակվող տույժերի մարումների գծով ծախսեր՝ 1 193 500 հազ. դրամ (մայր գումար՝ 1 114 000 հազ. դրամ), աշխատակիցների աշխատավարձերի, հավելավճարների և արձակման նպաստների վճարումներ՝ 121 000 հազ. դրամ, գրասենյակային տարածքի կուտակված վարձավճարի պարտավորություն՝  10 000 հազ.  դրամ և այլ ծախսերի մարման գծով՝ 88 520 հազ. դրամ։
 Սույն նախագծով առաջարկում ենք 1 700 000 հազ. դրամ գումարը Ընկերությանը տրամադրել դրամաշնորհի պայմանագրով 2024 թվականի Պետական բյուջեի ՀՀ կառավարության պահուստային ֆոնդից։ Տրամադրվող դրամաշնորհը հնարավորություն կտա մարել Ընկերության պարտավորությունները՝ պահպանելով առկա ակտիվները, դրանք հետագայում արդյունավետ օգտագործելու նպատակով։
Ընկերությանը պետական բյուջեից վերոնշյալ ֆինանսավորման նպատակով նախատեսվում է «Հայաստանի պետական հետաքրքրությունների ֆոնդ» փակ բաժնետիրական ընկերության դուստր ընկերություն հանդիսացող «Ձեռնարկատեր+պետություն հակաճգնաժամային ներդրումների կառավարիչ» փակ բաժնետիրական ընկերության «Ձեռնարկատեր+պետություն հակաճգնաժամային ներդրումներ» փակ ոչ հրապարակային մասնագիտացված պայմանագրային ներդրումային ֆոնդից չտեղաբաշխված 1 700 000 հազ. դրամ գումարը ֆոնդի փայերի մարման ճանապարհով փոխանցել ՀՀ պետական բյուջե։
ՀՀ կառավարության 2020 թվականի մայիսի 21-ի թիվ 771-Լ որոշման հավելված N 1-ի 3-րդ կետի համաձայն  Հայաստանի Հանրապետության կառավարության կողմից ֆոնդի փայերի ձեռքբերումը նախատեսվում է իրականացնել տասը մասնաբաժիններով՝ յուրաքանչյուրը մինչև 5 մլրդ ՀՀ դրամի չափով։ 
[bookmark: _GoBack]ՀՀ կառավարության 2023 թվականի մարտի 30-ի թիվ 434-Ն որոշման 1-ին կետի համաձայն՝ որոշվել էր Տնտեսական երկարաժամկետ զարգացմանն ուղղված ծրագրերի շրջանակներում «Ձեռնարկատեր+Պետություն հակաճգնաժամային ներդրումներ» ոչ հրապարակային մասնագիտացված պայմանագրային ներդրումային ֆոնդի (այսուհետ՝ ֆոնդ) փայերի ձեռքբերման նպատակով Հայաստանի Հանրապետության վարչապետի աշխատակազմին 2023 թվականի առաջին կիսամյակում հատկացնել 5,000,000.0 հազ. դրամ բյուջետային ծախսերի «Ներքին բաժնետոմսերի և այլ մասնաբաժինների ձեռքբերում» տնտեսագիտական դասակարգման հոդվածով: Նշված որոշման 3-րդ կետի հիմքով պետության կողմից 5,000,000.0 հազ. դրամ գումարի չափով ձեռք է բերվել ֆոնդի փայեր։ Ներկայումս ֆոնդի գանձապետական հաշվին առկա շուրջ 1 700 000 հազ. դրամի չափով գումարը չի տեղաբաշխվել, և դրա մասով ներդրումներ իրականացնելու պարտավորություն դեռևս չի ստանձնվել։ 
Հաշվի առնելով վերոնշյալը՝ նախատեսվում է ներկայացնել 1 700 000 հազ. դրամի չափով ֆոնդի փայերի մարման պահանջ՝ արդյունքում 1 700 000 հազ. դրամ գումարը ֆոնդի փայերի մարման ճանապարհով փոխանցելով ՀՀ պետական բյուջե և ուղղելով Ընկերության ֆինանսավորմանը։

	2.
	Իրավական ակտի նախագիծը մշակող պատասխանատու մարմինը

	
	Նախագիծը մշակվել է Պետական գույքի կառավարման կոմիտեի կողմից։

	3.
	Լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին 

	
	«Հայաստանի պետական հետաքրքրությունների ֆոնդ» փակ բաժնետիրական ընկերության պարտավորությունների մարման համար 2024 թվականի Պետական բյուջեի ՀՀ կառավարության պահուստային ֆոնդից նախատեսվում է 1 700 000 հազ.դրամի ծախս։
Միաժամանակ նախատեսվում է «Հայաստանի պետական հետաքրքրությունների ֆոնդ» փակ բաժնետիրական ընկերության դուստր ընկերություն հանդիսացող «Ձեռնարկատեր+պետություն հակաճգնաժամային ներդրումների կառավարիչ» փակ բաժնետիրական ընկերության «Ձեռնարկատեր+պետություն հակաճգնաժամային ներդրումներ» փակ ոչ հրապարակային մասնագիտացված պայմանագրային ներդրումային ֆոնդից չտեղաբաշխված 1 700 000 հազ.դրամ գումարը ֆոնդի փայերի մարման ճանապարհով փոխանցել ՀՀ պետական բյուջե։


	4.
	Նախագծի ընդունման առնչությամբ ընդունվելիք այլ իրավական ակտերի կամ դրանց ընդունման անհրաժեշտության բացակայության մասին տեղեկանք

	
	Նախագծի ընդունումը այլ իրավական ակտերում փոփոխություններ կատարելու անհրաժեշտություն չի առաջացնի:

	5.
	Կապը ռազմավարական փաստաթղթերի հետ. Հայաստանի վերափոխման ռազմավարություն 2050, ՀՀ կառավարության 2021-2026թթ. ծրագիր, ոլորտային և /կամ այլ ռազմավարություններ

	
	Նախագծի մշակման պահանջն անմիջականորեն չի բխում որևէ ռազմավարական փաստաթղթից։



